
ĠUSTIFIKAZZJONI QASIRA

Il-korapporteurs jinsistu fuq erba' messaġġi ewlenin. L-ewwel nett, huma japprovaw l-approċċ 
tal-Kummissjoni li ma tiddefinix l-użu tad-dħul tas-CBAM fir-regolament dwar is-CBAM, 
sabiex id-Deċiżjoni dwar ir-Riżorsi Proprji tkun tista' tattribwixxi d-dħul lill-baġit tal-UE bħala 
introjtu ġenerali. Għalhekk, huma jixtiequ jipprevjenu kwalunkwe approċċ inkonsistenti li 
jalloka d-dħul tas-CBAM għal finijiet partikolari, u b'hekk jipprevjenu d-definizzjoni tiegħu 
bħala riżorsi proprji. L-emendi proposti f'din l-opinjoni huma l-ewwel u qabel kollox maħsuba 
biex jgħaddu dan il-messaġġ u jevitaw ambigwità politika fir-rigward tal-pożizzjoni tagħhom. 
It-tieni, l-Unjoni għandha tirrispetta l-impenn tagħha li tħallas lura d-dejn tan-Next Generation 
EU permezz ta' riżorsi proprji ġodda, inkluż is-CBAM, sabiex jiġi evitat tnaqqis drammatiku 
fil-programmi tal-UE f'oqfsa finanzjarji futuri. It-tielet, il-korapporteurs ifakkru li kwalunkwe 
deċiżjoni biex pajjiżi terzi jiġu megħjuna bil-proċess tad-dekarbonizzazzjoni għandha ssir biss 
min-naħa tan-nefqa tal-baġit tal-UE. Ir-raba', l-ebda Fond ġdid ma għandu jinħoloq barra mill-
baġit tal-UE u jiġi ffinanzjat minn dħul assenjat li jkun ġej mill-bejgħ taċ-ċertifikati CBAM. Il-
leġiżlaturi għandhom jevitaw il-proliferazzjoni ta' fondi intergovernattivi għad-detriment tal-
unità baġitarja.

Is-CBAM li ilu kandidat biex isir riżorsa proprja

Il-korapporteurs għall-Kumitat BUDG jixtiequ jaraw l-inizjattiva tas-CBAM tibda taħdem, 
kemm bħala pedament importanti tal-inizjattivi klimatiċi "Lesti għall-Mira ta' 55 %", kif ukoll 
bħala bażi għal riżorsa proprja. Il-Mekkaniżmu ta' Aġġustament tal-Karbonju fil-Fruntieri (li 
qabel kien: "taxxa fuq il-karbonju fil-fruntieri") ilu għal ħafna żmien stabbilit sew bħala 
għażla għall-basket ta' riżorsi proprji ġodda. Ir-rabta tiegħu mal-politiki tal-UE dwar il-klima 
kif ukoll il-kompetenzi tal-UE għall-kummerċ u l-kummerċ internazzjonali, il-fruntieri esterni 
u l-kontroll doganali jagħmluh kandidat ġenwin. 

Fl-2021, il-Kumitat BUDG irnexxielu anki jdaħħal kapitolu komprensiv dwar id-dimensjoni 
tar-riżorsi proprji fir-rapport fuq inizjattiva proprja tal-PE dwar CBAM tal-UE kompatibbli 
mad-WTO1 li ġie adottat minn maġġoranza wiesgħa fil-plenarja.

Għalhekk huwa konsegwenzjali li s-CBAM sar parti integrali mill-pjan direzzjonali lejn l-
introduzzjoni ta' riżorsi proprji, mira importanti fl-isforzi tal-PE biex iħeġġeġ lill-
istituzzjonijiet tal-UE jkomplu fuq l-ambizzjonijiet tiegħu għal sistema ta' dħul tal-baġit aktar 
robusta, reżiljenti u indipendenti. Sadanittant, l-intenzjoni ewlenija hija li jiġi ġġenerat 
biżżejjed introjtu baġitarju ġenerali addizzjonali biex ikopri l-kostijiet tal-ħlas lura fuq 
terminu medju sa twil tas-self fl-ambitu tal-NGEU, mingħajr ma jkun hemm riskju ta' tnaqqis 
korrispondenti fi programmi ta' nefqa tradizzjonali taħt oqfsa finanzjarji pluriennali futuri. 

Il-memorandum ta' spjegazzjoni tal-proposta tal-Kummissjoni għal regolament dwar CBAM, 
kif ukoll id-Dikjarazzjoni Finanzjarja Leġiżlattiva li takkumpanjah jispjegaw u jiġġustifikaw 

1 P9_TA(2021)0071: Mekkaniżmu tal-UE ta' aġġustament tal-karbonju fil-fruntiera kompatibbli mad-WTO. 
Riżoluzzjoni tal-Parlament Ewropew tal-10 ta' Marzu 2021 lejn mekkaniżmu tal-UE ta' aġġustament tal-karbonju 
fil-fruntiera kompatibbli mad-WTO (2020/2043(INI))

kif u għaliex id-dħul tas-CBAM għandu jsir riżorsa proprja. Sadanittant, il-Kummissjoni 
ppreżentat inizjattivi leġiżlattivi biex temenda d-deċiżjoni dwar ir-riżorsi proprji u biex 
tintroduċi "Ġenerazzjoni Ġdida ta' riżorsi proprji tal-UE" inkluż waħda bbażata fuq is-CBAM 
il-ġdid, ladarba jiġi stabbilit.

L-emendi proposti: ikkonċentrati fuq aspetti baġitarji

Ir-regolament dwar CBAM fih innifsu mhuwiex l-att bażiku tar-riżorsi proprji; id-
dispożizzjonijiet rilevanti li jiddefinixxu n-naħa tad-dħul tal-baġit tal-UE huma inklużi fid-
deċiżjoni dwar ir-riżorsi proprji u fil-leġiżlazzjoni ta' implimentazzjoni pertinenti.

Il-proposta tal-Kummissjoni għal regolament dwar CBAM hija perfettament kompatibbli mal-
inizjattivi dwar ir-riżorsi proprji. Għalhekk, l-opinjoni tal-Kumitat BUDG tipproponi 
primarjament emendi fil-parti tal-premessi sabiex jiġi kkonfermat u enfasizzat dan li ġej:

1) In-natura ġuridika u l-objettiv aħħari tas-CBAM: il-Kumitat BUDG jaqbel li s-
CBAM bħala tali huwa strument ta' politika dwar il-klima u mhux strument fiskali; 
madankollu, huwa bażi adattata tajjeb ħafna għal riżorsa proprja għall-baġit tal-UE. 
Mhuwiex meħtieġ, u saħansitra jkun problematiku minn perspettiva ta' kompatibbiltà 
mad-WTO, li jiddaħħlu emendi li jkollhom bħala objettiv żieda fil-livell ta' dħul 
iġġenerat mis-CBAM.

2) Għalhekk, id-dħul għandu jintuża bħala riżorsi proprji għall-finanzjament tal-
baġit tal-UE bħala dħul ġenerali universali. Dħul ġdid addizzjonali eventwalment 
jiffaċilita l-ħlas lura tal-kostijiet tal-NGEU. Madankollu, mhu se jkun hemm ebda 
allokazzjoni teknika. Tfakkira dwar il-pjan direzzjonali tal-FII hija xierqa.  

3) Matul it-teħid ta' deċiżjonijiet ulterjuri, jista' jkun hemm domanda qawwija biex id-
dħul tas-CBAM jintuża sabiex jiġu appoġġati pajjiżi terzi, b'mod partikolari l-Pajjiżi 
l-Anqas Żviluppati, fid-dekarbonizzazzjoni tas-setturi industrijali affettwati tagħhom. 
Madankollu, il-mezzi finanzjarji għal tali għajnuna jistgħu jinġabru billi jintużaw 
programmi tal-baġit tal-UE eżistenti jew imsaħħa fl-intestatura tan-nefqa esterna, 
mingħajr ma jsir rikors għal dħul assenjat (prattika li għandha tiġi evitata sabiex ma 
jiġux kompromessi l-kompetenzi tal-Awtorità Baġitarja).

Ir-rapporteurs tal-Kumitat BUDG ma jixtiqux jintervjenu fi kwistjonijiet ta' tfassil tal-politika. 
Madankollu, se jistinkaw biex ikunu ta' għajnuna u kostruttivi għal dak li għandu x'jaqsam 
ma' bdil leġiżlattiv fi stadji aktar tard, pereżempju fir-rigward tal-kamp ta' applikazzjoni tas-
CBAM u l-istruttura tal-awtorità tas-CBAM sabiex id-dispożizzjonijiet fir-regolament ikunu 
kompatibbli mal-prattikalitajiet tal-governanza min-naħa tad-dħul tal-baġit tal-UE u meta 
jkun meħtieġ li jiġi difiż ir-rwol tal-PE fit-teħid tad-deċiżjonijiet.



AD\1254380MT.docx 5/13 PE700.589v02-00

MT

EMENDI

Il-Kumitat għall-Baġits jistieden lill-Kumitat għall-Ambjent, is-Saħħa Pubblika u s-Sikurezza 
tal-Ikel, bħala l-kumitat responsabbli, biex jieħu inkunsiderazzjoni l-emendi li ġejjin:

Emenda 1

Proposta għal regolament
Premessa 13

Test propost mill-Kummissjoni Emenda

(13) Bħala strument għall-prevenzjoni 
tar-rilokazzjoni tal-emissjonijiet tal-
karbonju u għat-tnaqqis tal-emissjonijiet 
tal-gassijiet b'effett ta' serra, is-CBAM 
għandu jiżgura li l-prodotti importati jkunu 
soġġetti għal sistema regolatorja li tapplika 
kostijiet tal-karbonju ekwivalenti għal 
dawk li kieku kienu jinġarru taħt l-EU 
ETS. Is-CBAM huwa miżura klimatika li 
għandha tipprevjeni r-riskju ta' 
rilokazzjoni tal-emissjonijiet tal-karbonju u 
tappoġġa l-ambizzjoni akbar tal-Unjoni 
dwar il-mitigazzjoni tat-tibdil fil-klima, 
filwaqt li tiżgura l-kompatibbiltà mad-
WTO.

(13) Bħala strument għall-prevenzjoni 
tar-rilokazzjoni tal-emissjonijiet tal-
karbonju u għat-tnaqqis tal-emissjonijiet 
tal-gassijiet b'effett ta' serra, is-CBAM 
jenħtieġ li jiżgura li l-prodotti importati 
jkunu soġġetti għal sistema regolatorja li 
tapplika kostijiet tal-karbonju ekwivalenti 
għal dawk li kieku kienu jiġġarrbu taħt l-
EU ETS. Is-CBAM huwa miżura klimatika 
li jenħtieġ li tipprevjeni r-riskju ta' 
rilokazzjoni tal-emissjonijiet tal-karbonju u 
tappoġġa l-ambizzjoni akbar tal-Unjoni 
dwar il-mitigazzjoni tat-tibdil fil-klima u l-
prevenzjoni ta' iktar ħsara ambjentali, 
filwaqt li tiżgura l-kompatibbiltà mad-
WTO. Għalhekk, is-CBAM deċiżament 
mhuwiex strument fiskali mmotivat mill-
opportunità li jiġi ġġenerat introjtu 
pubbliku u għaldaqstant huwa 
kompatibbli mar-regoli tad-WTO.

Emenda 2

Proposta għal regolament
Premessa 13a (ġdida)

Test propost mill-Kummissjoni Emenda

(13a) Id-dħul iġġenerat jenħtieġ li jiġi 
attribwit lill-baġit tal-Unjoni bħala riżorsa 
proprja f'konformità mal-proċeduri 
stabbiliti fl-Artikolu 311 tat-TFUE, skont 
l-Anness 2 tal-Ftehim Interistituzzjonali 
tas-16 ta' Diċembru 20201a u kif propost 
mill-Kummissjoni fit-
22 ta' Diċembru 2021 fil-proposta 

leġiżlattiva tagħha biex temenda d-
Deċiżjoni dwar ir-Riżorsi Proprji1b. Ir-
riżorsa proprja bbażata fuq is-CBAM 
b'hekk tkun parti minn basket ta' riżorsi 
proprji li r-rikavati totali tagħhom 
jenħtieġ li jkunu biżżejjed biex ikopru l-
livell tan-nefqa kumplessiva mistennija 
għall-kostijiet tal-ħlas lura tal-kapital u 
tal-imgħax tas-self imġarrba fl-ambitu 
tal-istrument Next Generation EU, filwaqt 
li jiġi rrispettat il-prinċipju tal-
universalità. Flimkien mar-riżorsa 
proprja bbażata fuq l-ETS, dawn iż-żewġ 
riżorsi proprji ekoloġiċi jenħtieġ li 
jikkollegaw ukoll il-baġit tal-Unjoni mal-
prijoritajiet ta' politika tal-Unjoni, u 
b'hekk iżidu l-valur. Jenħtieġ li 
jikkontribwixxu għall-objettivi tal-
integrazzjoni tal-klima u għar-reżiljenza 
tal-baġit tal-Unjoni bħala għodda għall-
investimenti u l-garanziji.
__________________
1a Il-Ftehim Interistituzzjonali tas-
16 ta' Diċembru 2020 bejn il-Parlament 
Ewropew, il-Kunsill tal-Unjoni Ewropea u 
l-Kummissjoni Ewropea dwar dixxiplina 
baġitarja, dwar kooperazzjoni f'materji 
baġitarji u dwar ġestjoni finanzjarja tajba, 
kif ukoll dwar riżorsi proprji ġodda, 
inkluż pjan direzzjonali lejn l-
introduzzjoni ta' riżorsi proprji ġodda (ĠU 
L 433I, 22.12.2020, p. 28).
1b COM(2021)0570. 

Emenda 3

Proposta għal regolament
Premessa 13b (ġdida)

Test propost mill-Kummissjoni Emenda

(13b) Il-prinċipju tal-universalità 
jimplika li ma jistax ikun hemm 
allokazzjoni jew assenjazzjoni ta' 
kwalunkwe riżorsa proprja partikolari 
biex tkopri tip speċifiku ta' nefqa. Is-

CBAM, flimkien mar-riżorsa proprja 
bbażata fuq l-ETS u r-riżorsa proprja 
ibbażata fuq l-Ewwel Pilastru tal-ftehim 
OECD/G201a, komplew jinkorporaw il-
prijoritajiet politiċi tal-Unjoni, bħall-Patt 
Ekoloġiku Ewropew u l-kontribut tal-
Unjoni għal tassazzjoni ġusta fin-naħa 
tad-dħul tal-baġit tal-Unjoni biex jiġi 
pprovdut valur miżjud tal-UE. Ir-riżorsi 
proprji l-ġodda jenħtieġ li jikkontribwixxu 
għall-integrazzjoni tal-klima, itejbu r-
reżiljenza tal-baġit tal-Unjoni bħala 
għodda għall-investimenti u l-garanziji u, 
billi jiddiversifikaw l-għadd ta' sorsi ta' 
dħul, jimmitigaw ir-riskji għall-baġit tal-
Unjoni fuq in-naħa tad-dħul u jtaffu l-piż 
tal-ħlas lura tad-dejn fuq il-baġits 
nazzjonali.
__________________
1a Dikjarazzjoni dwar Soluzzjoni b'Żewġ 
Pilastri biex jiġu Indirizzati l-Isfidi tat-
Taxxa li Jirriżultaw mid-Diġitalizzazzjoni 
tal-Ekonomija, il-Proġett tal-OECD/G20 
dwar l-Erożjoni tal-Bażi tat-Taxxa u t-
Trasferiment tal-Profitti, 
8 ta' Ottubru 2021. 

Emenda 4

Proposta għal regolament
Premessa 13c (ġdida)

Test propost mill-Kummissjoni Emenda

(13c) Jenħtieġ li l-Kummissjoni 
tanalizza l-kostijiet amministrattivi 
mġarrba mis-CBAM, filwaqt li tiżgura li l-
persunal jirċievi taħriġ adegwat biex 
iwettaq dmirijietu.

Emenda 5

Proposta għal regolament
Premessa 55

Test propost mill-Kummissjoni Emenda

(55) Billi s-CBAM għandu l-għan li 
jinkoraġġixxi proċessi ta' produzzjoni aktar 
nodfa, l-UE tinsab lesta li taħdem ma' 
pajjiżi bi dħul baxx u medju lejn id-
dekarbonizzazzjoni tal-industriji tal-
manifattura tagħhom. Barra minn hekk, 
jenħtieġ li l-Unjoni tappoġġa lill-pajjiżi 
inqas żviluppati bl-assistenza teknika 
meħtieġa sabiex tiffaċilita l-adattament 
tagħhom għall-obbligi l-ġodda stabbiliti 
minn dan ir-Regolament.

(55) Billi s-CBAM għandu l-għan li 
jinkoraġġixxi proċessi ta' produzzjoni aktar 
nodfa, l-UE tinsab lesta li taħdem ma' 
pajjiżi bi dħul baxx u medju lejn id-
dekarbonizzazzjoni tal-industriji tal-
manifattura tagħhom. Barra minn hekk, 
jenħtieġ li l-Unjoni tappoġġa lill-pajjiżi 
inqas żviluppati bl-assistenza teknika 
meħtieġa sabiex tiffaċilita l-adattament 
tagħhom għall-obbligi l-ġodda stabbiliti 
minn dan ir-Regolament. Safejn tali 
appoġġ huwa applikabbli u eliġibbli, 
appoġġ għall-isforzi tal-pajjiżi inqas 
żviluppati għad-dekarbonizzazzjoni tal-
industriji tal-manifattura tagħhom 
jenħtieġ li jiġi ffinanzjat fl-ambitu tal-
programmi ta' nefqa rilevanti tal-baġit 
tal-Unjoni, inkluż permezz tat-tisħiħ tal-
infiq għall-klima fl-ambitu tal-programmi 
ġeografiċi u tematiċi rilevanti tal-
Istrument ta' Viċinat, ta' Kooperazzjoni 
għall-Iżvilupp u ta' Kooperazzjoni 
Internazzjonali stabbilit bir-Regolament 
(UE) 2021/947 tal-Parlament Ewropew u 
tal-Kunsill1a.
__________________
1a Ir-Regolament (UE) 2021/947 tal-
Parlament Ewropew u tal-Kunsill tad-
9 ta' Ġunju 2021 li jistabbilixxi l-
Istrument ta' Viċinat, ta' Kooperazzjoni 
għall-Iżvilupp u ta' Kooperazzjoni 
Internazzjonali – Ewropa Globali, li 
jemenda u li jħassar id-Deċiżjoni 
Nru 466/2014/UE tal-Parlament Ewropew 
u tal-Kunsill u li jħassar ir-Regolament 
(UE) 2017/1601 tal-Parlament Ewropew u 
tal-Kunsill u r-Regolament tal-Kunsill 
(KE, Euratom) Nru 480/2009 (ĠU L 209, 
14.6.2021, p. 1).

Emenda 6

Proposta għal regolament
Premessa 60a (ġdida)

Test propost mill-Kummissjoni Emenda

(60a) Ladarba d-dħul iġġenerat mis-
CBAM jiġi attribwit lill-baġit tal-Unjoni 
bħala riżorsi proprji, l-awtoritajiet tal-
Istati Membri involuti fl-implimentazzjoni 
tas-CBAM u l-istituzzjonijiet tal-Unjoni 
involuti fil-ġestjoni tal-baġit tal-Unjoni 
jenħtieġ li jirrispettaw il-prinċipju ta' 
kooperazzjoni sinċiera reċiproka fl-
impożizzjoni, il-ġbir u t-tqegħid għad-
dispożizzjoni tad-dħul. Jenħtieġ li l-
Kummissjoni tgħin lill-Istati Membri, lill-
operaturi ekonomiċi u liċ-ċittadini billi 
tipprovdilhom informazzjoni, appoġġ 
tekniku u amministrattiv u pariri rilevanti 
dwar ir-rekwiżiti tas-CBAM.

Emenda 7

Proposta għal regolament
Premessa 61a (ġdida)

Test propost mill-Kummissjoni Emenda

(61a) Huwa importanti li jiġu evitati 
piżijiet u kostijiet amministrattivi eċċessivi 
għall-implimentazzjoni tas-CBAM kemm 
fuq il-Kummissjoni kif ukoll fuq l-Istati 
Membri, u li s-sistema tiġi ssimplifikata 
kemm jista' jkun filwaqt li jiġu żgurati l-
funzjonament xieraq u t-trasparenza 
tagħha. L-awtorità tas-CBAM jenħtieġ li 
tiġi ffinanzjata b'mod li jiggarantixxi l-
funzjonament vijabbli tagħha u li 
jippermetti ġestjoni finanzjarja tajba. Il-
kostijiet relatati mal-ħolqien u l-operat 
tal-awtorità jenħtieġ li jkunu koperti mill-
introjtu ġenerali tal-baġit tal-Unjoni.

Emenda 8

Proposta għal regolament
Kapitolu III – titolu

Test propost mill-Kummissjoni Emenda

Awtoritajiet kompetenti Awtorità tas-CBAM
(Din l-emenda tapplika għat-test kollu. L-
adozzjoni tagħha se tirrikjedi bidliet 
korrispondenti fit-test kollu.)

Emenda 9

Proposta għal regolament
Artikolu 11 – paragrafu 1 – subparagrafu 1

Test propost mill-Kummissjoni Emenda

1. Kull Stat Membru għandu jaħtar l-
awtorità kompetenti biex twettaq l-obbligi 
skont dan ir-Regolament u jinforma lill-
Kummissjoni b'dan.

1. Il-Kummissjoni għandha 
tistabbilixxi l-awtorità tas-CBAM biex 
twettaq l-obbligi skont dan ir-Regolament.

Emenda 10

Proposta għal regolament
Artikolu 11 – paragrafu 1 – subparagrafu 2

Test propost mill-Kummissjoni Emenda

Il-Kummissjoni għandha tagħmel 
disponibbli lista tal-awtoritajiet 
kompetenti kollha għall-Istati Membri u 
tippubblika din l-informazzjoni f'Il-
Ġurnal Uffiċjali tal-Unjoni Ewropea.

imħassar

Emenda 11

Proposta għal regolament
Artikolu 11 – paragrafu 2

Test propost mill-Kummissjoni Emenda

2. L-Istati Membri għandhom 
jirrikjedu li l-awtoritajiet kompetenti 
jiskambjaw kwalunkwe informazzjoni li 
tkun essenzjali jew rilevanti għall-
eżerċizzju tal-funzjonijiet u d-dmirijiet 

imħassar

tagħhom.

Emenda 12

Proposta għal regolament
Artikolu 24a (ġdid)

Test propost mill-Kummissjoni Emenda

Artikolu 24a

Dħul iġġenerat mill-bejgħ taċ-ċertifikati 
CBAM

Id-dħul iġġenerat mill-bejgħ taċ-
ċertifikati CBAM ma għandux 
jikkostitwixxi dħul assenjat. Dan ir-
Regolament ma għandux jipprevjeni li d-
dħul iġġenerat mill-bejgħ taċ-ċertifikati 
CBAM jiġi ddefinit bħala riżorsi proprji 
f'konformità mal-Artikolu 311 tat-TFUE 
u li jiddaħħal fil-baġit tal-Unjoni bħala 
introjtu ġenerali. 

